
Lista e komenteve për Rregulloren për Shpërndarjen e Shërbimeve Mediale Audio-Vizuele Dhe Shërbimeve Radio Mediale përmes Operatorëve të Rrjetit.

Të nderuar anëtarë të Komisionit të Pavarur të Mediave, 

Me qëllim të fuqizimit të rolit kushtetues të KPM-së për të mbrojtur mediat dhe për të ndërtuar një sistem tregu medial që funksionon nën garancionet e lirisë dhe pluralizmit medial,  gjeni më poshtë disa komente substanciale sa i përket Draft Rregullores për Shpërndarjen e Shërbimeve Mediale Audio-Vizuele dhe Shërbimeve Radio Mediale përmes Operatorëve të Rrjetit. Ne mendojmë që adresimi i këtyre komenteve, dhe përfshirja e tyre në rregulloren e re, është një domosdoshmëri strukturore që fuqizon rolin e KPM-së dhe ruan karakterin kushtetues të saj dhe të tërë tregut medial në Kosovë. Prandaj, ju lus t’i merrni parasysh në mëënyrë serioze ndryshim/plotësimet e nevojshme profesionale të paraqitura më poshtë.
PROPOZOJMË QË:
Në nenin 3, tek emërtimi ‘Operator i Rrjetit’, të shtohet fjalia në fund:
Operatori i rrjetit, përmes licencës së KPM-së, bart autorizim publik, në zbatim të të cilit i nënshtrohet standardeve kushtetuese dhe ligjore mbi pluralizmin medial, ndalimin e censurës ndaj medias dhe fuqizimin e pavarësisë së medieve. 
Në nenin 3, tek emërtimi ‘Bartje e Obligueshme’, të shtohet kjo fjali në fund:
Bartje e obligueshme është shërbim që operatorët kabllor detyrohen ta bartin në kuptim të plotësimit të interesit publik për një qasje gjithëpërfshirëse mediale.
Në nenin 3, tek emërtimi ‘Lista e Kanaleve (programeve)’, të shtohet kjo fjali në fund:
Renditja në listën e kanaleve përbën indikator të matjes së respektimit të parimit të pluralizmit medial, lirisë së medias dhe mbrojtjes së medias ndaj censurës nga operatorët që bartin autorizime publike. Kufizimet apo ndryshimet në listën e kanaleve iu nënshtrohen kontrollit të KPM-së mbi përputhshmërinë me parimin e pluralizmit medial, lirisë së medias, ruajtjes së pavarësisë së medias dhe ndalimit të censurës, edhe në kuptim të funksionit rregullator kushtetues të KPM-së. 
Në nenin 3, tek emërtimi ‘Licencë’, të shtohet kjo fjali në fund:
Detyrimet e vendosura me licencë i nënshtrohen parimeve kushtetuese dhe ligjore të medias së lirë dhe të pavarur, për garantimin e të cilave KPM luan rol afirmativ, aktiv dhe kontrollues. 
Në nenin 4, të shtohet këto dy kushte shtesë:
4. Kushtet për licencë duhet të garantojnë zbatimin e qëllimeve të Kushtetutës dhe ligjit mbi KPM-në, për të mundësuar që tregu i operatorëve kabllor vepron thjeshtë dhe vetëm si një i autorizuar publik për të bërë shpërndarjen e shërbimeve audio-vizuele, duke mos pasur asnjë të drejtë diskrecionale mbi ushtrimin e kufizimeve substanciale apo teknike që e bëjnë një medium të diskriminuar apo të cenuar, si rezultat i raportimeve të këtij të fundit.
5. Kushtet e licencës, dhe inspektimi i zbatimit të saj, i nënshtrohet kujdesshëm parimeve të ndalimit të pozitës dominante në treg të një operatori kabllor, dhe veprimeve apo mosveprimeve të këtij të fundit në kundërshtim me pavarësinë e ofruesve të shërbimeve audio-vizuele. Kjo dispozitë fiton pozicion të veçantë në rastet kur objekt i kësaj norme janë televizionet nacionale dhe lokale tokësore. 
Në nenin 5, të shtohet pika 5 dhe 6, si vijon:
5. Licenca konsiderohet e revokuar në rastin kur KPM konstaton shkelje të rëndë të parimeve kushtetuese, ligjeve relevante, praktikave të mira ndërkombëtare  dhe licencës nga ana e Operatorit të Rrjetit. Vendimi i tillë i KPM-së i nënshtrohet procedurës së konfliktit administrativ pranë gjykatës relevante. 
6. Licenca duhet të mos rezultojë në ndërtimin e një pozite dominante në treg për një apo më shumë operatorë të rrjetit, dhe KPM do të ushtroj kontrollin efektiv ndaj ndalesës së tillë në mënyrë të përgjegjshme dhe të vazhdueshme.
Në nenin 8 pika 1, të shtohet kjo dispozitë në fund të paragrafit:
Të gjithë të licencuarit tokësor nacional do të trajtohen në mënyrë të barabartë sa i përket pozitës rendore në listë dhe ofrimit të shërbimit të shpërndarjes. Është detyrim i çdo operatori të rrjetit që në momentin e ofrimit të shërbimit konsumatorit, t’i ofroj atij një listë programesh ku prijnë transmetuesit televiziv tokësor, ku përfshihet ofrimi i mundësisë së parevokueshme për të ndryshuar renditjen e kanaleve nga ana e konsumatorit final.
Në nenin 8 pika 3, të shtohet kjo dispozitë në fund të paragrafit, duke e hequr tërësisht paragrafin aktual:
Operatori i rrjetit nuk lejohet të vendos tarifa për shpërndarje për ofruesit e shërbimeve audio-vizuele, nëse i njëjti operator shërbimin e shpërndarjes e shet tek konsumatorët. Vendosja e tarifave për shpërndarje për transmetuesit nacional dhe lokal është i ndaluar në çfarëdo rrethane.
Në nenin 12 pika 3, të shtohet kjo dispozitë në fund të paragrafit:
Është e ndaluar ndryshimi i listës rendore të programeve të transmetuesve tokësor dhe atij publik, përveç në rastet kur një gjë e tillë kërkohet nga vet transmetuesit tokësor. Operatori i rrjetit është i detyruar që dhënien e licencës, dhe kontrollin e zbatimit të termeve të saj, ta kushtëzoj më një renditje bazike të kanaleve ku prijnë televizionet nacionale duke respektuar parimin e pluralizmit medial.
Në nenin 14 pika 1, të shtohet kjo dispozitë në fund të paragrafit:
Tarifa për konsumatorët duhet t’i nënshtrohet kontrollit të KPM-së, dhe kjo e fundit ka të drejtën e vendosjes së tavaneve çmimor në mënyrë që të mbroj konsumatorin nga lartësitë e papërballueshme të çmimit, dhe të ruaj ekuilibrin e tregut duke e balancuar atë me dhënien e mundësisë për të gjithë konsumatorët që të kenë qasje të barabartë. Vendosja e tarifave nga ana e operatorëve kabllor duhet të arsyetohet përballë nevojës së tregut, çmimit të shportës së konsumatorit dhe nivelit të lejuar/arsyeshëm të fitimit.
Në nenin 15 pika 1, të shtohet kjo dispozitë në fund të paragrafit:
Çdo përcaktim në këtë pikë i nënshtrohet kontrollit dhe vendosjes afirmative të KPM-së përmes një vendimi të bazuar në arsyetimin e shoqëruar me kontrollin e pluralizmit medial, ekuilibrit të tregut dhe qasjes së barabartë për të gjithë shërbyesit audio-vizuel në tregun medial.
Në nenin 19, të shtohet pika 5:
Çdo operator i rrjetit është i detyruar t’i përgjigjet në mënyrë të detyruar çdo kërkese apo tërheqje vërejtjeje të KPM-së, dhe t’i nënshtrohet kontrollit të saj pa asnjë kufizim sa i përket zbatimit të licencës dhe detyrimeve kushtetuese e ligjore që rrjedhin nga ajo. 
Të shtohet në fund një nen i ri, me këtë përmbajtje:
KPM merr detyrimin për të organizuar konsultime të vazhdueshme me organizatat e shoqërisë civile sa i përket çdo detaji të funksionimit të saj, dhe pranon t’i nënshtrohet monitorimit detajor të shoqërisë civile në çdo aspekt të punës së saj në kuptim të kësaj rregullore. KPM gjithashtu merr detyrimin që, në zbatimin e parimeve kushtetuese dhe ligjore, që rrjedhin gjithashtu edhe nga kjo rregullore, të adresoj në kohën më të hershme të mundshme kritikat e shoqërisë civile apo çështjet me interes të përgjithshëm të ngritur nga ajo, në mënyrën më transparente dhe efektive të mundshme. KPM merr gjithashtu detyrimin që t’i raportoj komisionit përkatës parlamentar në rastet kur paraqiten shkelje të rënda të kësaj rregullore nga operatorët e rrjetit. 
Pas shqyrtimit të të gjitha rekomandimeve nga organizatat jo qeveritare dhe palët e tjera të interesit, GLPS dhe Instituti GAP kërkojnë organizimin e një dëgjimi publik nga KPM për të diskutuar edhe një herë për draftin përfundimtar para se ai të marr formën finale.

Gjithë të mirat, 

Instituti GAP dhe Grupi për Studime Juridike dhe Politike
